[bookmark: _GoBack]TEMA: HOE REAGEER EK OP WIE JESUS IS?

DEEL 1: JESUS IS DIE LAM VAN GOD

Kersdag, Jesus-dag. As jy Jesus in een sin moet beskryf, wat sal dit wees? As jy die sin moet voltooi: “Jesus is die...” wat sal jy sê? As jy tussen mense staan wat Jesus nie ken nie en jy het net een sin om Hom bekend te stel, wat sal daardie sin wees?

Johannes die doper was in so ’n situasie. Een dag, terwyl hy by die water staan, kom Jesus daar aan. Johannes weet wie Hy is, maar die ander weet dit nie. Hoe antwoord Johannes die sin: “Jesus is die....”?

Johannes 1:29-39 (NLV):
29Die volgende dag sien Johannes dat Jesus na hom toe aangestap kom. Hy sê toe: “Kyk, DÁÁR IS DIE LAM VAN GOD WAT DIE SONDE VAN DIE WÊRELD WEGNEEM. 30Dit is Hý van wie ek gesê het: ‘Ná my kom Iemand wat voor my reeds bestaan het. Hy is baie belangriker as ek.’ 31Ek was self ook nie daarvan bewus dat dit Hy is nie. Daarom het ek gekom, en doop ek met water om Hom aan Israel voor te stel.”

32Johannes het ook nog verder getuig: “Ek het duidelik gesien dat die Gees soos ’n duif uit die hemel neerkom en op Hom gaan sit. 33Ek het regtig nie geweet dat dit Hy was nie, maar God wat my gestuur het om met water te doop, het vir my gesê: ‘Die Een op wie jy die Gees sien neerdaal en bly sit, dit is Hy wat met die Heilige Gees doop.’ 34Ek het dit self sien afspeel voor my oë, en daarom getuig ek dat Hy werklik die Seun van God is.”

Aangrypend! Johannes se een sin beskrywing van Jesus?
Daar is die Lam van God wat die sonde van die wêreld wegneem.

Hoekom? Wat beteken dit? Hoekom noem hy Jesus die LAM van God? Waarom nie die LEEU van God nie? En waarom die LAM wat die sonde wegneem? Waar kom dit vandaan?

Die mense wat rondom Johannes gestaan het, sou dadelik verstaan het, want die Jode het die lam wat sonde wegneem geken... 

In Jerusalem was die tempel van die Jode. Hulle het geglo dat dit is waar God bly, maar meer nog, dis waar hulle offers bring om deur God vergewe te word. Elke oggend en elke aand het die priester ’n offer gebring vir die sondes van die volk. 

Soos wat hulle ook by die tabernakel gedoen het toe hulle deur die woestyn getrek het. En wat was daardie offer? ’n Lam, een een jaar oue lam is elke oggend en een een jaar oue lam elke aand geoffer vir die sondes van die volk[footnoteRef:1]. En op die sabbatdag 2 ekstra lammers (Numeri 28:9-10), so dit was 16 lammers per week, 832 per jaar – en dis sonder al die ander lamoffers soos Paasfees. [1:  Eksodus 29:38-46: “38 “Jy moet die volgende op die altaar offer: elke dag twee jaaroud lammers, 39 een in die môre en een in die aand. 40 Saam met die eerste lam moet jy een en ’n half kilogram fynmeel offer, gemeng met een liter suiwer olie en een liter wyn. 41 Die tweede lam moet jy teen die aand offer met dieselfde offer van meel, olie en wyn daarby as in die oggend. Dit moet ’n vuuroffer wees wat Ek met graagte aanvaar. 42 “Julle nakomelinge moet altyd ’n brandoffer vir My bring by die deur van die tent van ontmoeting. Dit is waar Ek julle sal ontmoet en met jou sal praat. 43 Dáár sal Ek die Israeliete ontmoet en daar sal hulle geheilig word deur my magtige teenwoordigheid. 44 Ek sal die tent van ontmoeting en die altaar heilig en ook vir Aäron en sy seuns om My as priesters te dien. 45 Ek sal tussen die Israeliete woon en hulle God wees. 46 So sal hulle besef dat Ek, die Here, hulle God is wat hulle uit Egipte bevry het om tussen hulle te woon. Ek is die Here hulle God!””] 


Hierdie lammers wat elke oggend en elke aand geoffer is was baie spesifieke lammers – hulle moes gesond wees, sonder enige gebrek[footnoteRef:2], die beste van die beste, 2 elke dag van die jaar. Ek het nie op ’n plaas groot geword nie en ek ken nie boerdery nie, maar ek dink dat as jy amper 1,000 perfekte lammers elke jaar nodig het om te offer, plus ’n paar ekstra om die trop aan die gang te hou, jy ’n redelike groot trop skape nodig het. En ’n redelike groot area nodig het vir hulle om te wei. En, soos julle kan dink, was hierdie die belangrikste trop skape in die hele Israel. Hulle het die beste areas, die beste weiding gekry. En om hierdie skape op te pas was ’n besondere verantwoordelikheid vir die herders, net die BESTE van die BESTE herders het hierdie skape opgepas. [2:  Vgl. Eksodus 12:5] 


Waar is hierdie tempelskape, hierdie offerskape opgepas, waar het hulle gewei, waar was die beste weiveld, waar is hierdie offerlammers gebore? BETLEHEM[footnoteRef:3]! Betlehem was die plek waar die lammers gebore is wat in Jerusalem vir die sondes van die volk moes doodgaan. Sou dit nie wonderlik wees as Jesus, die Lam van God, in Betlehem gebore is nie? Sou dit nie wonderlik wees as die herders van die offerlammers eerste hoor van die Lam van God nie?..... [3:  http://www.cbn.com/special/thenativitymovie/articles/whybethlehem.aspx ] 


Matteus 2:1: Jesus is in Betlehem in Judea gebore tydens die regering van koning Herodes.

Lukas 2: 8-12: Daar was skaapwagters in daardie omgewing wat in die oop veld gebly en in die nag oor hulle skape wag gehou het. 9 Meteens staan daar ’n engel van die Here by hulle, en die heerlikheid van die Here het rondom hulle geskyn. Hulle het baie groot geskrik. 10 Toe sê die engel vir hulle: “Moenie bang wees nie, want kyk, ek bring vir julle ’n goeie tyding van groot blydskap wat vir die hele volk bestem is. 11 Vandag is daar vir julle in die stad van Dawid die Verlosser gebore, Christus die Here! 12 En dit is vir julle die teken: julle sal ’n kindjie vind wat in doeke toegedraai is en in ’n krip lê.”

In doeke toegedraai en in ’n krip neergelê – soos wat die herders met die pasgebore tempellammers gemaak het – die Lam van God wat die sonde van die wêreld in Jerusalem kom wegneem het. 

Dis wie ons vier op Kersdag! God wat mens geword het, God wat onder ons kom tent opslaan het – hoekom? Om as offerlam in Jerusalem die sondes van die wêreld weg te neem! Meer nog, om as Lam van God MY sondes weg te neem. Dit is Kersfees!

KOM ONS SING NOU OOR EN VIR HIERDIE KIND VAN KERSFEES



DEEL 2: HOE REAGEER EK DAAROP?

Hoe reageer ons op Jesus, die Kind van Kersfees, die Lam van God? Kom ons leer verder uit Johannes 1:
35Die volgende dag het Johannes weer daar gestaan, saam met twee van sy dissipels. 36Toe Jesus by hulle verbyloop, het Johannes betekenisvol na Hom gekyk en gesê: “Kyk, dáár is die Lam van God!” 37Sy twee dissipels het Johannes dit hoor sê en Jesus dadelik begin volg. 38Jesus het omgedraai en gesien hulle volg Hom. 

Hy sê toe vir hulle: “WAT SOEK JULLE?”

“WAT SOEK JULLE?” Jesus se eerste vraag in die evangelie. Verlede week het ons gesien hoe Johannes nou aansluit by die skepping in Genesis 1. Wie kan onthou wat was die eerste vraag in die skepping gewees? ........

Genesis 3:9: Maar die Here God het na die mens geroep en vir hom gevra: “WAAR IS JY?”

Waar is JY?
Wat soek JY?
Wat sal jou antwoorde vandag wees?

Ek dink dis twee van die belangrikste vrae wat ek en jy vir onsself kan vra: Waar is ek? Wat soek ek?

Waar is ek met myself? Waar is ek met my waardes? Waar is ek met my verhoudings? Is ek tevrede met myself? Is ek waar ek wil wees in die lewe?

En wat soek ek nou eintlik? Wat jaag ek na? Wat sal my gelukkig maak? Wat is my ‘quest’?

En hoekom? Hoekom soek ek wat ek soek? Hoekom jaag ek wat ek jaag? 

Wat soek jy?
Hoe sal jy Jesus vandag antwoord?

Hoor wat sê die dissipels van Johannes:
Hulle het Hom geantwoord: “Rabbi” – as dit vertaal word, beteken dit ‘leermeester’ – “waar gaan U tuis?”
39Hy antwoord hulle: “Kom kyk self en julle sal sien.” Hulle het toe gegaan en gesien waar Hy tuis was. Dit was omtrent vieruur die middag. Hulle het toe die res van daardie dag by Hom gebly.

“Wat soek julle?” → “Rabbi, waar gaan U tuis?”

Vir ons klink dit na ’n simpel antwoord, vir ons klink dit of hulle glad nie Jesus se vraag antwoord nie. En tog antwoord hulle! En sê hulle 2 wonderlike, belangrike goed:
1.	RABBI!
Rabbi beteken leermeester, maar in Jesus se tyd het dit nog soveel meer beteken, want om iemand jou RABBI te noem is om te sê: 
Ek wil soos jy wees. Ek wil by jou leer sodat ek kan weet wat jy weet, kan sien wat jy sien, kan doen wat jy doen, kan antwoord soos jy antwoord.
“Wat soek julle?” “Rabbi” – ons wil soos U wees.

2.	WAAR GAAN U TUIS?
Nie, ‘kom saam met ons’, ‘kom bly by ons’ nie. “Waar gaan U tuis?” Ons wil by U wees. Ons wil gaan waar U gaan, ons wil bly waar U bly, ons wil trek as U trek, ons wil by U wees.

“WAT SOEK JY?”
Om soos Jesus te wees.
Om by Jesus te wees.

“WAAR IS JY?”
Soos wie wil jy in die lewe wees? Wie is jou rolmodelle?
Waarheen is jy op pad? Gaan jy agter Jesus aan? Of moet Hy agter jou aangaan? “Ek doen wat ek wil en God moet my beskerm?” Of: “Ek gaan waar Jesus gaan al is dit moeilik en gevaarlik en swaar en seer en nie lekker nie?”
Waar is jy vandag?


Kersfees is ’n kerkfees en ’n familiefees en dis reg en goed dat dit so is. Maar Kersfees is ook ’n individuele fees, dis die fees van die Lam van God wat nie net ONS sondes wegneem nie, wat MY sondes wegneem.

En dan, wanneer ek vergewe is, OMDAT ek vergewe is, vir MY persoonlik kom vra:
WAAR IS JY?
WAT SOEK JY?

Mag jy hierdie Kersdag heerlik vier. Maar mag jy ook ’n tydjie maak om vir jouself dit te vra.

Amen.
STILGEBED
1
